
Skýrsla stjórnar

Ný stjórn og nefndir voru kosnar á aðalfundi sem haldinn var 10. febrúar, 2005. Stjórn VÍK 2005 skipuðu þeir Hrafnkell Sigtryggsson, formaður, Ingi Þór Tryggvason, Jóhann Halldórsson, Einar Sverrisson og Jóhannes Már Sigurðsson. Varamenn voru þeir Karl Gunnlaugsson og Bjarni Bærings.

Starfið fór rólega af stað og voru fyrstu vikurnar teknar til að átta sig á stöðunni og þeirri stefnu sem menn vildu taka í rekstri félagsins. Fljótlega var þó hafist handa við undirbúning sumarsins og áframhaldandi eflingu félagsins. Helstu verkefni stjórnar voru skilgreind sem útvegun og uppbygging aksturssvæða, umhverfismál og keppnishald auk fjölda annarra smærri verkefna.
Meðal fyrstu verkefna ársins var innheimta félagsgjalda en fjöldi félagsmanna jókst jafnt og þétt á árinu. Í árslok 2004 voru félagsmenn VÍK orðnir tæplega 500 en voru í lok 2005 orðnir um 630. Af þeim greiddu um 402 félagar félagsgjald á árinu á móti 340 árið 2004. Munaði verulega um þá fjármuni auk þess sem félagið er um leið orðið mun sterkara sem þrýstihópur út á við.

Mestu munar í innheimtu félagsgjaldanna um félaga- og keppnisskráningarkerfi sem keypt var árið 2004 en stór hluti greiddra félagsgjalda fór í gegnum kerfið. Til að mynda voru stór hluti VÍK keppenda á Klaustri búinn að greiða félagsgjaldið á netinu fyrir keppnina. Sem fyrr var gefið út félagsskírteini með afsláttum frá flestum hjólaumboðanna og fjölda annarra aðila en þó með þeim hætti að menn prentuðu það út á netinu. Um þá fyrirhögun má sjálfsagt deila, utanumhaldið var klárlega sama og ekkert en líklegt er að margir hafi aldrei sótt sér skírteini sitt. Þó var klárlega hagræði að þessu þar sem búðirnar gátu með einföldum hætti athugað hvort viðkomandi félagi ætti virkt félagsskírteini. Þá var gengið stíft eftir því við skráningu í keppnir sumarsins að keppendur hefðu greitt félagsgjöld í eitthvert félaganna.

Guðmundur Pétursson vefstjóri sá um ritstjórn á motocross.is og hefur haldið uppi stöðugri umfjöllun um sportið. Í vor var vefurinn m.a. færður í nýtt útlit og var lögð mikil vinna í að gera þá breytingu sem best. Afraksturinn varð mun betri og aðgengilegri vefur sem fleiri gátu skrifað inn á auk þess sem tekið var spjallþráða- og auglýsingakerfi sem hvort tveggja hefur verið vel nýtt. Vefurinn hefur í kjölfarið skipað sér í hóp fjölsóttustu vefja íþróttafélaga á landinu.

Í vor kom sumarið snemma og var víða orðin töluverð mótorhjólaumferð strax í mars s.s. á Reykjanesi rétt eins og reyndin er nú. Það var því farið strax í það að leita leyfis fyrir aksturssvæði á nesinu. Sótt var um leyfi fyrir akstri í Lambhagatjörn við Kleifarvatn til Grindavíkurbæjar. Bráðabirgðaeyfi var "veitt" af bænum í byrjun mars og strax mátti sjá mikinn fjölda hjóla á svæðinu. Umgengni var til fyrirmyndar og ótrúlegt að sjá hversu þétt var hjólað í agnarlítilli beygjubraut á staðnum og hvergi var hægt að sjá för í mosavaxinni hlíðinni rétt ofan við brautina. T.d. var áætlað að allt að 100 manns hefðu komið í brautina annan í páskum. Þetta var hins vegar of gott til að geta verið satt. "Pappírspésar" komust í málið og komust að því það var ekki í verkahring Grindavíkurbæjar að veita leyfið þar sem svæðið var innan Reykjanesfólkvangs heldur Umhverfisstofnunar og Reykjanesfólkvangs. Það var því afturkallað og upphófst þá mikill eltingarleikur við fjölda aðila til að fá leyfið endurveitt til 1. júní. Allt kom fyrir ekki og önnur svæði opnuðu fljótlega þar á eftir. Félagið sótti aftur um svæðið í haust en fékk neitun enn á ný.

Stærsti atburður sumarsins var síðan án efa samningur VÍK og LÍV-R við Sveitarfélagið Ölfus um afnot af svæðinu við Bolöldu eða Litlu-Kaffistofuna. Þetta var afrakstur samstillts átaks fjölda góðra manna innan félagsins, góðs undirbúnings og þrýstistarfsemi ásamt stuðningi stofnana s.s. Orkuveitu Reykjavíkur, jákvæðra viðbragða Umhverfisstofnunar og Landgræðslunnar. Auk þess sýndu sveitarstjórnarmenn í Ölfus mikinn skilning og rausnsemi í okkar garð og án þess hefði þetta aldrei orðið að veruleika. Leyfið nær til gríðarstórs svæðis sem nær yfir allt svæðið framan við Litlu-kaffistofuna, inn í Jósepsdal og talsvert langt til suðurs ofan við gryfjurnar sem flestir þekkja. Svæðið var opnað formlega þ. 3. september þegar síðasta endurokeppni Íslandsmótsins var haldin þar í frábæru veðri. Brautin var látin standa enda hugsuð sem varanleg akstursbraut þaðan í frá. Á næstu vikum sótti fjöldi manna svæðið og kom á óvart hversu vel menn héldu sig við brautina. Mikið var keyrt í gryfjunum og ljóst að þar getur legið mjög gott framtíðarmotocrosssvæði. Mikil vinna verður lögð í svæðið á næstu mánuðum og stefnt á að Bolalda verði okkar aðalaksturssvæði innan nokkurra ára. 

Á Álfsnesi var haldið áfram að byggja svæðið upp. Þar er ljóst að þarf að leggja í gríðarlegan kostnað til að gera það svæði þannig að öllum líki og hægt sé að hjóla þar í votviðrum jafnt sem langvinnum sumarþurrkum. Gerðar voru tilraunir með keyrslu á leirefni úr Mosfellsbæjargryfjunum með talsverðum tilkostnaði auk þess sem útbúið var nýtt aðalbílastæði við austurenda brautarinnar. Tilraunir með að keyra leir í brautina gáfu ágæta raun þó það eigi eftir að koma betur í ljós á þessu ári. Talsverð vandkvæði eru á að keyra efnið í brautina þar sem þungur vörubíll kemst ekki að brautinni nema á fáum stöðum og því ekki raunhæft að keyra mikið efni í brautina nema með verulegum fjármunum sem hugsanlega getur verið betur varið í Bolöldusvæðið.
Talsverð vinna var lögð í aðra uppbyggingu á brautinni í Álfsnesi og sem fyrr var það Reynir Jónsson sem rak það verkefni áfram en að sjálfsögðu með aðstoð fjölda góðra manna. Bætt var við fleiri pöllum, brautin hækkuð víða upp til að flýta fyrir þornun, sett grús undir startsvæðið og settar upp flaggarastúkur á alla stökkpalla. Olíufélagið hf. - Esso sá um söli á dagskortum inn á svæðið og gaf það ágæta raun. Erfitt er að sinna eftirliti við þá sem keyra brautina og talsvert var um að menn keyrðu hana án þess að greiða fyrir. Þrátt fyrir þetta voru nokkrar tekjur af brautinni sem stóðu að mestu undir jarðýtuvinnu við brautina. Girt var í kringum brautina í júlí í tilraun til að stýra umferðinni betur inn í og út af brautinni og draga úr slysahættu af óskipulögðum akstri. Sáð var í umhverfi brautarinnar. 

Stefnan þar fyrir komandi sumar mun því verða sú að koma upp lágmarksaðstöðu s.s. salernum og geymslugámum og húsaskjóli auk þess sem lögð verður meiri áhersla á reglulegt viðhald á brautinni en minni á nýjungar eða breytingar. Með tilkomu starfsmanns verður hægt að sinna innheimtu á brautargjöldum mun betur sem um leið gefur möguleika á prófa hluti eins og að leigja vatnsbíla í þurrkum eða jafnvel loka brautinni á rigningardögum og beina mönnum þá frekar í Bolöldu á meðan Álfsnesið þornar.

Umhverfisnefndin vann gott starf á árinu og rak áróður fyrir bættri umferðarmenningu torfæruhjólamanna. Nefndina skipuðu þeir Gunnar Bjarnason, Jakob Þór Guðbjartsson og Leópold Sveinsson og Einar Sverrisson sem varamaður. Nefndin vann að áróðri bæði á "bakvið" tjöldin til félagsmanna auk opinbers áróðurs og fundahalda með ráðamönnum víða. Nefndin tók ennfremur virkan þátt í fundahaldi með ráðamönnum sveitarfélaga, Umhverfisstofnunar, Umhverfisráðuneytisins og fjölda annarra aðila. Á þeim stutta tíma sem Umhverfisnefnd hefur starfað er alveg dagljóst að hennar starf hefur lyft Grettistaki í að breyta ímynd torfæruhjólamanna til hins betra. Skoðanir ráðamanna stofnana og sveitarfélaga á félagsskapnum eru mun jákvæðari sem lýsir sér í mun betri móttökum og skilningi þessara aðila sem mun skila sér svo um munar á næstunni. Gunnar Bjarnason mun gera nánari grein fyrir starfi nefndarinnar hér á eftir.
Keppnishald sumarsins hófst með stæl á Hellu í snilldarveðri og í frábærri braut Stórviðburður ársins var að sjálfsögðu Offroad Challenge keppnin á Klaustri sem haldin var á vegum Kjartans Kjartanssonar í fjórða sinn. Ótrúlegur fjöldi keppenda mætti og fjöldametið var slegið enn á ný í frábæru veðri. Hátt í 400 manns tóku þátt og jörðin við Klaustur titraði í 6 tíma. Sigurvegarar urðu þeir Anders Eriksson og Tony Marshall eftir harða keppni við Brent Brush og Micke Frisk og marga fleiri. Frábær keppni í frábærum aðstæðum – kannski ekki alveg reyndin fyrir allt sumarið en klárlega gott start. Karl og Reynir gera nánari grein fyrir keppnishaldinu hér á eftir. 

Samantekt Enduronefndar á sumrinu.

Haldnar voru þrjár bikarkeppnir og fjórar Íslandsmeistaramótskeppnir í Motocrossi. Þetta reyndist mikil vinna og erfitt var að manna mörg störf á keppnisstað og þarf nauðsynlega að ráða á því bót næsta sumar. Ragnar Ingi Stefánsson vann bæði bikarmeistaratitilinn og Íslandsmeistaratitilinn þetta árið þó margir hefðu viljað sjá Micke Frisk taka þann titil en hann var óumdeilt hraðasti maður sumarsins. Í öðru sæti varð Einar S. Sigurðsson en Valdimar Þórðarson varð í því þriðja. Samantekt Motocrossnefndar á sumrinu fylgir hér á eftir.

Í sumar var Ingi Þór Tryggvason áfram með MotoXskólann en hafði því miður minni tíma en áður vegna anna í launavinnunni. Reynslan af framtakinu var góð og góðar framfarir hjá þeim sem sóttu námskeiðin. KTM og Yamaha umboðin fluttu inn erlenda þjálfara sem hleypti auknum krafti í æfingar mjög margra og jók án efa hraðann í keppnum sumarsins í heild.
Félagið stefndi að því að halda úti æfingum á árinu en að því varð þó ekki fyrir margra hluta sakir. Á þessu þarf að verða breyting á árinu. Innan íþróttahreyfingarinnar er mikið litið til starfssemi yngri flokka og skipulags æfinga og þjálfunar fyrir alla flokka þegar lagt er mat á virkni félagsins. Á því byggjast nær allar styrkveitingar og fjárveitingar íþróttahreyfingarinnar og því gríðarlega mikilvægt að koma þeim æfingum og þjálfun sem staðið verður fyrir í sumar undir hatt félagsins. Markmið félagsins er þannig að byggja upp íþróttina og leitast við að þróa félagsstarfið í átt til reksturs hefðbundinna íþróttafélaga. Í febrúar sl. hófust þó þrekæfingar á vegum félagsins þar sem þjálfarinn er sjálfur Jón Arnar Magnússon sem hefur farið mikinn við að keyra þá áfram sem mætt hafa á æfingar. Þrekæfingarnar hafa tekist mjög vel þó enn vanti talsvert upp á fjöldann en gefa vonandi forsmekkinn að því sem koma skal.
Í sumar voru gerðir sjónvarpsþættir um Íslandsmeistarmótiið í motocrossi og sáu þeir Þorvarður Björgúlfsson og Reynir Jónsson um framkvæmdina og söluna á þáttunum sem sýndir voru á RÚV í sumar. Auk þess var framleiddur DVD diskur og seldur í verslunum og í tengslum við árshátíðina. Auk þess var samið við BjarnaBærings um að sjá um að koma á framfæri fréttum og PR tilkynningum um mótahald sumarsins í mikinn fjölda miðla. Auk þess vann Bjarni töluvert af stuttum þáttum um sportið í Súpersport þættina sem sýndir voru á Sirkus í sumar. 

Þar á ofan skrifaði Þórir Kristinsson reglulegar greinar í Bílablað Morgunblaðsins undir heitinu Dagbók drullumallarns. Fjölmiðlaumfjöllun og sjónvarpstími frá sportinu hefur því ábyggilega aldrei verið meiri en árið 2005 sem sýnir svo ekki verður um villst hversu stórt sportið er að verða.
En ekki var öll fjölmiðlaumræða uppbyggileg. Í lok sumars kom upp mjög gagnrýnin fjölmiðlaumræða og í kjölfarið var fjölmennur mræðufundar um umhverfismál og akstur torfæruhjóla utanvega og innanbæjar þar voru sjónarmið torfæruhjólamanna tekin vel fyrir. Fjölmiðlar höfðu þó mun minni áhuga á þeirri umræðu en moldviðrinu sem þyrlað var upp í Íslandi í bítið nokkrum dögum fyrr. Niðurstaðan reyndist þó vonandi góð þar sem umræðan fékk auknar undirtektir og lagði Siv Friðleifsdóttir m.a. í kjölfarið fram þrjú erindi sem tengdust öll helstu umræðuefnum fundarins. 
Meðal annars komu skráningar- og tryggingamál torfæruhjóla til mikillar umræðu enda ekki vanþörf á að skýra fjölda óvissuatriða í þeim málum. M.a. liggur ekki enn fyrir akstursleyfi á Bolöldusvæðinu til ökumanna yngri en 17 ára þar sem sýslumaður á Selfossi telur ekki öruggt að skyldutrygging nái til réttindalausra ökumanna þrátt fyrir að heimild sé fyrir æfinga og keppnisakstri á lokuðum svæðum skv. reglugerð 257/2000 um akstursíþróttir og keppnishald. Margir komu að þessu máli m.a. Umferðarstofa sem skrifaði mjög ítarlega greinargerð um stöðu skráningarmála torfæruhjóla. Greinargerðin styður okkar málsstað mjög vel og vonandi að málaleitanir um endurskoðun þessara málaflokka beri árangur sem allra fyrst. Það er von okkar að stofnun sérsambands innan ÍSÍ í vor styðji þessa baráttu verulega enda engin vanþörf á.

Í október stóð félagið fyrir árshátíð sem haldin var í Versölum í Iðnaðarmannahúsinu. Kraftaverkaformaðurinn fyrrverandi Magnús Þór Sveinsson hafði allan veg og vanda að skipulagningu árshátíðarinnar og fær góðar þakkir fyrir. Sem dæmi um dugnaðinn í Magga gaf hún út af einsdáðum heilt fréttabréf til kynningar á árshátíðinni auk þess að láta flytja inn stórmyndina Supercross The Movie og sýna í Laugarárbíó á árshátíðardaginn. Samtals mættu um 150 manns á árshátíðina og tókst hún með mestu ágætum þó umgengni veislugesta hefði vissulega mátt vera mun betri. Veislustjóri var Skari Skrípó sem átti góða spretti sem bötnuðu til muna með sterkri innkomu "aðstoðarveislustjórans" Freyju Leópoldsdóttur sem kom sá og sigraði í sinni fyrstu keppni. 
Í desember gengið frá ráðningu Hjartar L. Jónssonar í starf framkvæmdastjóra félagsins. Fyrst um sinn er Hjörtur í 40% starfi fyrir félagið en stefnt er að því að ráða Hjört í fullt starf í byrjun sumars. Með ráðningunni gefst væntanlega færi á að sinna uppbyggingu svæða og annarar aðstöðu af mun meiri krafti en nokkru sinni fyrr. Félagið hefur nú þegar yfir miklum fjölda félagsmanna að skipa og fjöldi verkefna mun meiri en hægt er að leggja á stjórnar- og nefndarmenn að klára á sínum eigin frítíma. Reynslan af störfum Hjartar lofar góðu um framhaldið og vonandi að félagsmenn sjái miklar breytingar á aðstöðunni á árinu.

Gróska og uppbygging einkenndu árið en þrátt fyrir það vantar enn mikið á. Eigendur torfæruhjóla hafa á undanförnum árum greitt gríðarlegar upphæðir til ríkissjóðs eða hátt í einn og hálfan milljarð en þrátt fyrir þetta ber ekkert á að nokkurt fjármagn skili sér til uppbyggingar sportsins eða til að mæta nokkrum þörfum þessa gríðarstóra hóps. Ráðamenn hafa hins vegar ekki undan að benda okkur á hvað VIÐ eigum að gera til að leysa vandann og koma í veg fyrir gróðurskemmdir og utanvegaakstur. Sjálfir keppast þeir hins vegar við að stinga hausnum í sandinn frekar en að taka á málunum með okkur og leysa vandann! Það er nefnilega alltaf auðveldara að benda öðrum á vandamálin en að leysa þau sjálfur. Viðkvæðið er oft skortur á valdsviði eða peningum. Samt er þetta fólk allt á fullum launum við að benda okkur á öll vandamálin sem okkur fylgja. Það er því löngu tímabært að eitthvað fari að gerast og augu ráðamanna opnist fyrir alvöru og menn taki af skarið og veiti þessum hóp alvöru þjónustu og fyrirgreiðslu í samræmi við það gríðarstóra framlag sem kemur frá hópnum í ríkiskassann!

Í ár er fyrirsjáanlegt að stofnað verði sérsamband innan ÍSÍ fyrir vélhjólaíþróttir í vor en á árinu vann svokölluð Hjóla- og slepanefnd ÍSÍ mikið undirbúningstarf að stofnun sambandsins s.s. utanumhald Íslandsmeistaramótsins í motocross, utanumhald á tímatökukerfinu og sölu tímatökusendanna auk fjölda annarra verkefna. Umsókn að FIM er í burðarliðnum í framhaldi að stofnun sambandsins. Þetta mun hafa mikil áhrif á íþróttina í heild sinni og lyfta henni á annað plan. Aron Reynisson hefur leitt nefndina og á hrós skilið fyrir að sitt framlag.

Að öðru leyti var mikil uppbygging í kringum sölu hjóla og búnaði. Nítró yfirtók Bílanaust og Esso, Púkinn  og JHM-Sport döfnuðu í nýju húsnæði og allir söluaðilar brostu hringinn yfir mikilli sölu hjóla og búnaðar. Nýtt svæði við Bolöldu og væntanleg tilkoma sérsambands innan ÍSÍ gefur góðar vonir um framhaldið. Þannig ætti félagið að styrkjast og geta einbeitt sér enn frekar að uppbyggingu félagsstarfs, aksturssvæða og æfingahalds frekar en keppnishalds og útvegun aksturssvæða eins og verið hefur. Með Bolöldusvæðinu og ráðningu framkvæmdastjóra er kominn mun meiri festa í starfsemina og því mun auðveldara að byggja ofan á þann grunn en áður. Auk þess er alltaf hvetjandi þegar að starfinu kemur fjölda öflugra manna sem er reiðubúinn til að leggja hönd á plóg þó ávallt megi bæta um betur. Árið framundan lítur því mjög vel út nú þegar og mörg jákvæð tákn á lofti.

Að lokum vil ég þakka stjórn VÍK, og ekki síst þeim Jóa Bærings og verðandi hirðútlitshönnuði VÍK,  Inga McGrath fyrir vel unnin störf. Sömuleiðis þakka ég öllum nefndarmönnum, gjaldkeranum Þórdísi Bergmundsdóttur sem nú lætur af störfum og öllum öðrum sem lögðu hönd á plóginn á árinu og gerðu árið jafn viðburðaríkt og verið hefur. Gefum þeim gott klapp. 
Takk fyrir.

Fh. stjórnar Vélhjólaíþróttaklúbbsins

Hrafnkell Sigtryggsson

Motocrossnefnd - 2005
Á síðasta aðalfundi var kosin ný Motocrossnefnd, Einar Bjarnason, Þór Þorsteinsson, Reynir Jónsson, og Ragnar Ingi Stefánsson sem varamaður. Störf Motocrossnefndar voru mun einfaldari en undanfarin ár . Bæði voru keppnir færri en áður auk þess sem umsjón keppna á landsbyggðinni færðist í hendur þeirra klúbba sem héldu keppnirnar á hverjum stað. Motocrossnefndin var þeim félögum innanhandar sem óskuðu eftir upplýsingum eða aðstoð en eiginlegt keppnishald var aðeins ein keppni í Álfsnesi í júlí auk þess sem nefndin aðstoðaði við keppnishaldið í Grindavík í ágúst. Þetta var gríðarleg breyting frá árinu áður þegar nefndin stóð að sjö keppnum um allt land.
Einnig sá motocrossnefndin sá um brautarstjórn á 2 brautum á árinu á Álfsnesi og  Sólbrekku.

Sólbrekka:

Á árinu var Sólbrekkubrautinni umbylt og fengin var til verksins 24 tonna beltagrafa útbúinn snigiltromlu í skóflunni. Vélin vann í brautinni  í 3 og hálfan sólahring, eða um 83 klst. Vélin grjóthreinsaði allan hringinn niður í allt að 80 cm dýpt. Mönnum eins og Gylfa og Guðna sem höfðu seinustu 3 árin staðið og plokkað grjót úr brautinni blöskraði allt grjótið sem kom upp úr brautinni.  

Þá var jarðýta reglulega fengin í brautina til að endurhanna og viðhalda henni. Einnig fengum við jarðýtu frá Háfelli í þriggja daga vinnu við að snyrta svæðið í kringum brautina, og kunnum við Háfelli okkar bestu þakkir fyrir þann stuðning, enda sluppum við með að greiða aðeins um 20% af venjulegu verði á útseldum tíma vélarinnar.

Álfsnes:

Flaggara pallar voru byggðir á alla stökkpalla eða um 12 stk. Viljum við þakka Frostfisk bræðrum fyrir þá, en þeir greiddu allan kostnaðinn við gerð þeirra. Öll brautin var girt til að koma í veg fyrir að ökumenn keyrðu utan brauta og til að auka öryggi áhorfenda. 

Jarðýtan kom reglulega til að annast viðhald á brautinni.

Átak til að auka öryggi keppenda

Motocrossnefndin í góðu samstarfi við KFC og stóð fyrir flaggara námskeið þar sem flöggurum var boðið í mat til KFC og héldu þar erindi tvöfaldur heimsmeistari Peter Bergvall ásamt nefndinni um mikilvægi flaggara. Á námskeiðið mættu 15 upprenandi og gamalkunnir flaggarar. Einnig voru öll flögg og vesti endurnýjuð. Flaggarar fengu í fyrsta skipti greitt fyir sína vinnu í formi ársmiða á Brautinar og matarúttekta hjá KFC. Viljum við þakka Diddu hjá KFC kærlega fyrir aðstoðina.

Sjónvarpsmál

Motocrossnefndin með Reyni Jónsson í broddi fylkingar stóð fyrir grettistaki í gerð og útvörpun á Íslensku mótaröðinni í motocrossi 2005 og keppninnar á Klaustri 2005. Samið var við Þorvarð Björgúlfsson um gerð 4 þrjátíu mínúta þátta um motocrossið. Þorvarður mætti á keppnirnar ásamt 4 öðrum myndatökumönnum til að taka upp efnið. Síðan var efnið klippt til að það væri hæft til sýninga. Fengnir voru 4 kostunaraðilar á þættina og viljum þakka þeim: Litla-Prent, Snæland Vídeó, JHM-Sport og Eimskip fyrir að koma að verkefninu. Þættirnir voru sýndir í þeim miðli sem hefur hvað mestu útbreiðslu sjónvarps á Íslandi miðill nefndur RÚV. Aldrei áður hefur mótorhjólasportið fengið eins mikla kynningu og það fékk þetta árið. 

Enduronefnd - 2005
Á síðasta aðalfundi var kosinn ný Enduro nefnd,Karl Gunnlaugsson , Guðberg Kristinsson, Valdimar Kristinsson og Kjartan Kjartansson til vara.

Helstu markmið nefndarinnar var að halda áfram með sömu dagskrá og árið 2004

Eggert Kristinsson var ráðinn keppnisstjóri fyrir tímabilið, Guðberg Kristinsson var ráðinn brautarstjóri og "Píparagengið" fengið í brautargæslu (Race Police).

Vill Enduronefnd þakka þessum hópi sérstaklega vel unnin störf á árinu 2005 og ómetanlega aðstoð. Ekki má heldur gleyma þeim fjölda keppanda sem aðstoðaði við brautarlagningu fyrir hverja keppni og fengu að launum að aka prufuhring.

14. maí, 1. og 2. umferð.

Keppt var á nýju keppnissvæði við Hellu þar torfæran hefur verið haldin í gegnum árin. Mikil vinna fór í brautarlagningu og voru þó nokkrir keppendur sem hjálpuðu til við lagningu brautarinnar ósáttir þegar Enduronefnd breytti brautinni og tók út þrautir sem virtust of erfiðar. Það kom þó á daginn að brautin var ansi erfið og var m.a. mýrin tekin út í seinni umferðinni. Tvö slys urðu á keppendum og það umhugsunarvert hvort betra sé að halda eina bikarkeppni áður en lagt er í Íslandsmót þar sem menn voru eins beljur sem verið væri að hleypa út vorin.

2. júlí, 3. og 4. umferð.

Keppt var á Blönduósi á sama svæði og árinu 2004. Lögð var nánast sama braut og árinu áður um móa og í gömlum malarnámum með hrikalegum brekkum og börðum. Brautargæsla "Píparagengisins" var til fyrirmyndar og var fjöldinn allur tekinn í  "Víti", bæði topp ökumenn ásamt þeim reynsluminni. Peter Bergvall gleymdi að stimpla sig inn og fékk ekki þann hring, þetta átti eftir að valda deilum sem lauk ekki fyrr en síðla árs. Keppnin tókst hins vegar frábærlega og voru flestar keppendur og aðstandendur sammála um það.

3. september, 5. og 6. umferð.

Lokaumferðin fór fram á nýju landssvæði félagsins við Bolöldu og var þar lögð krefjandi braut að hluta til í sömu braut og notuð var síðast árið 2001. Einar Sigurðarson Íslandsmeistari 2004 var frá keppni vegna meiðsla og gátu því bæði Kári Jónsson og Valdimar Þórðarson orðið Íslandsmeistarar. Kári sýndi snildar takta og vann keppnina og hampaði Íslandsmeistaratitli í Meistaradeild 2005, Aron Ómarsson vann Baldursdeildina örugglega og hampaði þar titli ársins 2005.

Árið 2006 framundan:

Enduro nefnd stefnir að því að fjölga keppendum sumarið 2006.

Hugmyndir hafa komið upp um að bjóða upp á liðakeppni í keppnum sumarsins að fyrirmynd Klausturskeppninnar þar sem keppt yrði í tveggja manna liðum. Þannig gætu fleiri tekið þátt saman og keyrslutími beggja ökumanna yrði styttri sem gæti hentað nýjum ökumönnum og óvönum betur.

Enduro nefndin og starfsmenn hennar lærðu mikið á árinu og reynt var að nýta það til betra keppnishalds eftir því sem við átti. Kann Enduronefnd öllum þeim fjölmörgu sem að mótahaldinu komu bestu þakkir fyrir og þá sérstaklega Eggerti og Guðbergi og Píparagenginu í heild.

Um mánaðarmótin September / Október fór hópurinn sem vann við allar keppnir ársins í góðan Enduro túr og gisti eina nótt á Leirubakka og hafði gaman að.

Umhverfisnefnd - 2005
Verkefni umhverfisnefndar á árinu 2005 voru trúlega síður sýnileg hinum almenna félagsmanni en árið á undan þegar bæklingagerð, fundahöld og skiltauppsetningar fóru af stað. Í fyrra snerist vinna okkar fyrst og fremst að “lobby-isma” á árinu 2005. Við höfðum ákveðið að einbeita okkur að úrræðum við vandamálum tengdum utanvegaakstri. Í ljósi þess að svæðamál hafa verið og eru enn að miklu leiti í ólestri tókum við þann pól í hæðina að reyna að koma yfirvöldum í skilning um að meðan VÍK gæti ekki beint mönnum á tiltekin svæði værum við algjörlega tannlausir í baráttu við ”stjórnlausann” akstur. Við sögðum það ómögulegt fyrir okkur að segja við menn ”hættið að nota hjólin ykkar”, við yrðum að geta beint mönnum á tiltekin svæði. Þetta ætti ekki síst við um Enduro svæði, en hingað til hefur það litla sem hefur gerst í svæðamálum alfarið snúið að motocross. Fundað var með nokkrum fjölda embættismanna, greinar voru skrifaðar í blöð og var reynt að gera þetta mál eins skiljanlegt fyrir embættismönnum og hægt væri. Því miður virðist sá misskilningur lifa góðu lífi hjá mörgum embættismanninum og heittrúarfólks meðal ”umhverfisverndarsinna” að hægt sé að stöðva ólöglegan utanvegaakstur með því einu að gera hann meira ólöglegan eða kannski fimm sinnum meira bannaðan. Staðreyndin væri sú að torfærumótorhjól skiptu þúsundum á landinu, við værum búnir að greiða nálega milljarð í aðflutningsgjöld, vsk og bensínskatta af þessu sporti okkar og við hefðum fengið nákvæmlega EKKERT í staðinn. Við vorum og erum tilbúnir til að beita okkur fyrir bættri umgengni og umferðarmenningu meðal torfæruhjólaeigenda, en ef við myndum halda áfram að mæta þessu algjöra skilningsleysi frá yfirvöldum væri þessi barátta okkar tilgangslaus.
Við tókum ennfremur þann pól í hæðina að nýta sem flest tækifæri til að vekja athyggli á þessari ósanngjörnu stöðu sem við erum í í hvert skipti sem færi gefst. Þannig var til dæmis blaðaskrifum þar sem hjólafólk var gagnrýnt svarað og bent á úrræðaleysið. Lausn á landskemmdum er einföld. Ef við hefðum um svæði að velja væru menn ekki ”stjórnlaust út um allt”. Við yrðum því að einbeita okkur að LAUSNUM en ekki bara að tala um vandamálin.

Sveitarfélagið Ölfus tók loks af skarið og úthlutaði okkur Jósepsdal undir enduro svæði. Þetta er svæði sem VÍK hefur haft augastað á mjög lengi og málið fór fyrst að komast á skrið þegar Landgræðslan lagðist á árarnar með okkur. Því miður hefur okkur ekki tekist að ”verja” eða stjórna notkuninni þar nógu vel, því nú eru farnar að berast kvartanir af sárum í landinu á þessu svæði uppi í brekkum og fyrir utan brautir. Það verður horft til þess hvernig okkur tekst til með þetta svæði og nær öruggt að ef við náum ekki sjálf að stýra notkun á Jósepsdalnum, verður erfitt eða ómögulegt að sannfæra yfirvöld um að útvega okkur fleiri svæði

Einnig var sett upp eitthvað meira af skiltum, t.d. í Heiðmörk og þar í kring. Svona til að enda þennan pistil. Þrátt fyrir skilningleysi yfirvalda á okkar málum verðum við samt að hafa í huga að það er engin afsökun fyrir þeim skelfilega bjánaskap sem margir hjólamenn stunda, ss brekkuklifur beint fyrir framan fjölfarna vegi, spól í mosa við vinsælar gönguleiðir os.frv. Við verðum að ná til þessara einstaklinga vegna þess að þeir eru að vinna okkur ótrúlegt tjón. Ég efa að allir geri sér grein fyrir þeim söng sem er að verða háværari meðal þeirra sem eru á móti okkur, en undirritaður sat m.a. einn fund sl. sumar þar sem blákalt var rætt um að banna torfærumótorhjól vegna þess að pínulítill hópur landsmanna væri að brjóta svo gróflega á meirihluta þjóðarinnar, sem á jú landið líka! Við þurfum öll að hjálpast að við að ná til þeirra örfáu skemmdarvarga meðal hjólamanna sem þrátt fyrir að vera í miklum minnihluta ná að viðhalda ótrúlega neikvæðri ímynd á hjólafólki öllu. Þetta er jú ímynd sem þessi frábæra íþrótt okkar þarf að losna undan.

Mig langar að enda þetta á að segja að þrátt fyrir að við í VÍK séum etv. að gangast í móralska ábyrgð fyrir þessum meinta utanvegaakstri og berjumst gegn honum, þá verður það að vera alveg skýrt að við bæði sem einstaklingar og íþróttafélag, HARÐNEITUM að gangast í fulla ábyrgð fyrir hegðun allra mótorhjóla eigenda á Íslandi. Slíkt er jafn fáránlegt og ætlast til að allir ökumenn bifreiða á íslandi gangist í ábyrgð fyrir þá öku menn sem aka fullir eða stunda ofsaakstur!

